
dalam masyarakat Muslim, sekali gus memperluaskan dimensi
perbincangan konsep tabarruj dalam ruang digital. Keterlihatan tidak
lagi bersifat fizikal semata-mata, tetapi telah menjadi sebahagian
daripada amalan komunikasi yang dimediasi teknologi. Sehubungan itu,
kajian ini mengemukakan analisis konseptual bagi memahami tabarruj
dalam konteks keterlihatan digital dengan mengintegrasikan perspektif
Islam dan teori komunikasi kontemporari. Walaupun tabarruj secara
tradisional ditafsirkan sebagai pendedahan perhiasan atau aurat secara
fizikal, kajian ini berhujah bahawa dalam ekosistem media sosial,
tabarruj telah berevolusi menjadi satu bentuk keterlihatan performatif
yang dibentuk oleh algoritma, budaya perhatian dan logik monetisasi
kandungan. Objektif utama kajian ini adalah untuk menstruktur semula
pemahaman konsep tabarruj melalui pendekatan konseptual berasaskan
sorotan literatur dalam bidang komunikasi, media digital dan etika
Islam. Analisis kajian menunjukkan bahawa tabarruj dalam media
sosial tidak lagi terhad kepada aspek visual fizikal, tetapi merangkumi
strategi persembahan diri (self-presentation), estetika kandungan dan
pembinaan naratif diri yang bertujuan menarik perhatian khalayak.

Dalam konteks ini, tabarruj dapat difahami sebagai amalan simbolik
yang beroperasi dalam struktur komunikasi digital, bukan sekadar
pelanggaran norma berpakaian. Kesimpulannya, kertas kerja konsep ini
menegaskan keperluan untuk membangunkan kerangka konseptual
baharu yang mentafsir tabarruj secara kontekstual dalam era
keterlihatan digital. Kerangka ini penting bagi menyediakan panduan
yang lebih relevan dalam menyeimbangkan antara ekspresi diri digital
dan prinsip etika Islam. Kajian ini menyumbang kepada pengembangan
wacana Islam dan komunikasi dengan menawarkan pendekatan
interdisiplin yang menghubungkan figh tabarruj dengan teori
komunikasi kontemporari.

Kata Kunci:

Ekspresi Diri Digital, Keterlihatan Digital, Media Sosial,
Tabarruj

Abstract:

The development of social media has transformed the landscape of self-
visibility within Muslim society, thereby expanding the dimensions of
discussion on the concept of tabarruj in the digital sphere. Visibility is
no longer merely physical in nature but has become part of
technologically mediated communication practices. Accordingly, this
study presents a conceptual analysis to understand tabarruj within the
context of digital visibility by integrating Islamic perspectives and
contemporary communication theories. Although tabarruj has
traditionally been interpreted as the physical exposure of adornment or
aurat, this study argues that within the social media ecosystem, tabarruj
has evolved into a form of performative visibility shaped by algorithms,
attention culture and the logic of content monetisation. The main
objective of this study is to restructure the understanding of the concept
of tabarruj through a conceptual approach based on a review of
literature in the fields of communication, digital media and Islamic
ethics. The analysis indicates that tabarruj on social media is no longer
limited to physical visual aspects, but also encompasses strategies of
self-presentation, content aesthetics and the construction of self-
narratives aimed at attracting audience attention. In this context,
tabarruj may be understood as a symbolic practice operating within the
structure of digital communication, rather than merely a violation of
dress norms. In conclusion, this concept paper emphasises the need to
develop a new conceptual framework that interprets tabarruj
contextually in the era of digital visibility. Such a framework is
important in providing more relevant guidance for balancing digital
self-expression with the principles of Islamic ethics. This study
contributes to the development of Islamic and communication discourse
by offering an interdisciplinary approach that connects the figh of
tabarruj with contemporary communication theories.

Perkembangan teknologi maklumat dan media sosial telah mencetuskan peralihan paradigma
dalam cara manusia berinteraksi serta menzahirkan identiti. Bagi masyarakat Muslim, ruang
digital bukan lagi sekadar medium perhubungan pasif, sebaliknya telah menjadi medan
keterlihatan diri yang bersifat performatif (Baris & Cetin, 2025). Fenomena ini mencabar
sempadan antara ruang peribadi dan awam, di mana ‘kehadiran’ digital sering kali diukur
melalui tahap keterlihatan visual.

Dalam konteks ini, konsep tabarruj yang secara tradisinya tertumpu kepada aspek fizikal dan
pemakaian, kini memerlukan penilaian semula. Evolusi digital telah mempengaruhi cara
perhiasan dan kecantikan dizahirkan, menjadikannya lebih kompleks dan merangkumi dimensi
komunikasi yang lebih luas (Harahap & Harahap, 2025). Kajian ini bertujuan untuk meneroka
bagaimana keterlihatan digital mempengaruhi amalan tabarruj dalam kalangan pengguna
Muslim melalui lensa interdisiplin yang menggabungkan etika Islam dan teori komunikasi
kontemporari.

Analisis ini akan mengintegrasikan teori persembahan diri untuk menjelaskan bagaimana
paparan gaya hidup dan kandungan estetika di media sosial bertindak sebagai bentuk
'perhiasan’' moden yang menuntut penelitian etika yang mendalam (Azzaakiyyah, 2023).
Peralihan daripada paparan fizikal kepada platform digital ini memunculkan cabaran baharu
terhadap pembentukan identiti yang sering kali terjebak dalam ekonomi perhatian (Rahmi et
al., 2025), di mana usaha mengekalkan keterlihatan diri berpotensi mengaburkan batasan
kesopanan yang ditetapkan oleh syariat (Thapliyal & Ahmad, 2025).

Kajian ini meneliti bagaimana objektivikasi diri dalam naratif digital sering kali menempatkan
pengguna sebagai komoditi visual yang dinilai semata-mata berdasarkan estetika luaran,
sehingga melunturkan nilai maruah diri (Maryam et al., 2024). Kesan negatif ini seiring dengan
pandangan yang mengaitkan tabarruj dengan pengikisan maruah wanita serta penurunan kualiti
spiritual akibat persekitaran sosial yang merosakkan (Murni et al., 2024). Selain itu, proses
selebritisasi ulama dan pengaruh digital sering kali mendorong penghasilan kandungan yang
mengeksploitasi aspek emosi dan visual demi mengejar algoritma, yang secara tidak langsung
memperkukuh budaya komodifikasi agama dalam ruang siber (Hakim & Dabhri, 2025).

Pernyataan Masalah

Ketidakseimbangan antara tuntutan ketampakan digital dengan keperluan memelihara nilai
keagamaan telah menimbulkan kebimbangan terhadap hakisan batas aurat, maruah dan adab
dalam ruang siber (Mastori & Islamy, 2021). Kebergantungan terhadap ekonomi perhatian
turut mendorong pengguna mengkomodifikasikan identiti diri, sekaligus melemahkan orientasi
moral dan spiritual apabila validasi algoritma dijadikan ukuran utama keterlihatan sosial (Faruq
et al., 2025). Keadaan ini semakin kompleks apabila muncul fenomena hyperreligiosity, iaitu
kecenderungan memperalatkan simbol agama sebagai komoditi untuk meningkatkan
keterlibatan penonton sehingga mengaburkan hakikat kesolehan yang sepatutnya bersifat
peribadi dan berteraskan keikhlasan (Saumantri, 2023). Kecenderungan tersebut juga
berpotensi membawa kepada dekontekstualisasi ajaran agama apabila kandungan keagamaan
yang bersifat mendalam disederhanakan menjadi naratif visual yang lebih mudah menarik
perhatian, namun kurang berpaksikan kefahaman syarak yang sahih (Hasibuan et al., 2025).
Fenomena ini memperlihatkan bagaimana komodifikasi agama berfungsi sebagai strategi

pembentukan identiti kesolehan sosial yang pada akhirnya boleh mengabaikan integriti nilai
keagamaan. Dalam konteks ini, kecenderungan mempamerkan amalan ibadah bagi
mendapatkan validasi digital telah mengubah kesolehan, yang sewajarnya menjadi manifestasi
hubungan peribadi antara hamba dengan Tuhan, kepada komoditi simbolik yang diukur melalui
metrik populariti (Hakim & Dahri, 2025). Akibatnya, nilai kerendahan hati dan keikhlasan
dalam beragama semakin terhakis, lalu digantikan oleh obsesi terhadap penghargaan penonton
yang membentuk citra diri ideal, namun kosong daripada pengisian spiritual yang hakiki (Faruq
et al., 2025).

Objektif Kajian

Kajian ini didorong oleh tiga isu utama yang saling berkait. Pertama, wujud keperluan untuk
meneliti semula evolusi definisi tabarruj dalam konteks digital. Hal ini kerana terdapat jurang
konseptual yang ketara antara kefahaman tabarruj secara klasik dengan realiti media sosial
pada masa kini. Secara tradisional, tabarruj merujuk kepada pendedahan perhiasan fizikal
secara berlebihan (Hakim & Ismail, 2020). Namun begitu, dalam era media sosial, makna
‘perhiasan’ telah berkembang merangkumi naratif kehidupan, estetika kandungan, penonjolan
gaya diri dan pendedahan privasi yang bertujuan menarik perhatian khalayak (Nazila et al.,
2025).

Kedua, isu ini turut berkait rapat dengan logik algoritma dan ekonomi perhatian yang menjadi
asas operasi platform media sosial. Platform digital pada hari ini direka melalui sistem
algoritma yang memberikan ganjaran kepada keterlihatan tinggi menerusi metrik seperti /ikes,
shares dan comments (Heitmayer, 2024). Dalam keadaan ini, tekanan untuk sentiasa
‘kelihatan’ demi mengekalkan kelangsungan profil digital berpotensi mendorong pengguna
Muslim mengabaikan prinsip kesopanan dan kesederhanaan bagi memenuhi tuntutan algoritma
(Beta, 2024).

Ketiga, terdapat kekurangan kerangka interdisiplin yang dapat menghubungkan perbahasan
tabarruj dengan teori komunikasi kontemporari. Walaupun perbincangan berkaitan hukum
tabarruj dari sudut figh telah banyak diketengahkan, kajian yang mengintegrasikan konsep
tersebut dengan teori komunikasi seperti Teori Persembahan Diri masih terhad. Kekosongan
kerangka ini menyukarkan pemahaman yang lebih menyeluruh tentang bagaimana motif
psikologi pengguna dan struktur teknikal media mempengaruhi tingkah laku keagamaan dalam
ruang maya (Khomalia & Rahman, 2018).

Sorotan Literatur
Konsep Tabarruj Tradisional

Secara etimologi, tabarruj berasal daripada perkataan a/-burj, yang merujuk kepada perbuatan
menonjolkan kecantikan diri secara berlebihan hingga menarik perhatian lelaki ajnabi (Hakim
& Ismail, 2020). Ulama kontemporari seperti M. Quraish Shihab menegaskan bahawa amalan
ini tidak terhad kepada gaya berpakaian semata-mata, malah merangkumi tingkah laku yang
dianggap sebagai pengulangan corak Jahiliyyah dalam manifestasi moden (Harahap &
Harahap, 2025).

Sejajar dengan prinsip tersebut, etika penggunaan media sosial dalam Islam menekankan
kepentingan menjaga kehormatan diri untuk mengelakkan kandungan yang mengundang fitnah
serta melanggar nilai kesopanan (Permana et al., 2025). Keperluan memanfaatkan platform
digital secara efisien menuntut garis panduan perilaku yang lebih berintegriti (Anjuwi et al.,
2023; Hidayatullah et al., 2024). Justeru, integrasi antara pemahaman etika dakwah dan literasi
digital menjadi penting bagi membolehkan para pendakwah menentukan cabaran keterlihatan
di media sosial tanpa mengorbankan integriti teologi mereka (Ridho & Sabil, 2023; Rokimin
et al., 2025).

Transformasi digital bukan sekadar mengubah cara maklumat disebarkan, malah merombak
konstruksi identiti keagamaan melalui persembahan visual yang performatif (Nurhalimah et
al., 2026; Pabbajah, 2024). Fenomena ini terlihat jelas melalui visualisasi meme yang
menonjolkan perkembangan kecantikan tertentu sebagai bentuk perlawanan atau
penyimpangan terhadap nilai tradisional (Habibillah & Miski, 2023). Anjakan ini mencetuskan
perdebatan mengenai hakisan autoriti agama tradisional, di mana kandungan yang bersifat
emosional dan estetik sering kali mendominasi perbincangan teologi yang mendalam
(Hermawan et al., 2025; ‘Ulyan, 2023). Sehubungan itu, penyelarasan antara kesedaran
teologis dan kecekapan teknologi menjadi prasyarat mutlak dalam membangunkan ekosistem
komunikasi digital yang mampu menyeimbangkan tuntutan keterlihatan dengan pemeliharaan
maruah (Rustandi, 2022).

Definisi tabarruj kini meluas kepada aktiviti menghias diri secara berlebihan dalam video demi
meraih perhatian penonton, yang secara tidak langsung meletakkan individu dalam ruang fitnah
digital (Adynata et al., 2023; Leiliyanti et al., 2022). Hal ini menegaskan bahawa etika
komunikasi dalam Islam bukan sekadar larangan luaran, malah merangkumi tanggungjawab
moral dalam memelihara kesucian naratif diri daripada eksploitasi digital yang memudaratkan
(Nurhayati et al., 2023; Sahil, 2024). Pengukuhan literasi digital berasaskan nilai moral
diperlukan bagi membimbing pengguna untuk membezakan antara perkongsian maklumat
yang bermanfaat dengan tindakan yang melanggar batasan kesopanan agama (Shodiqoh, 2024;
Ulfa et al., 2024). Strategi ini selaras dengan tuntutan era radikal yang memerlukan adaptasi
nilai keagamaan dalam membangunkan etika sosial yang kukuh di ruang siber (Lona et al.,
2025). Pengintegrasian prinsip etika ini perlu diperkukuh melalui strategi komunikasi dakwah
yang lebih interaktif agar mampu memberikan keseimbangan antara daya tarikan visual media
sosial dengan kedalaman mesej kerohanian (Nuriana & Salwa, 2024).

Perspektif Komunikasi: Keterlihatan & Performatif

Dalam teori komunikasi, keterlihatan digital tidak hanya berfungsi sebagai mekanisme untuk
‘dilihat’, sebaliknya berperanan sebagai strategi penting dalam pembinaan identiti.
Berdasarkan Teori Persembahan Diri yang menggunakan metafora “dramaturgi”, individu
bertindak di panggung hadapan atau front stage bagi mengawal tanggapan khalayak, manakala
identiti sebenar lazimnya disimpan di “panggung belakang” atau backstage (Perdana &
Ahmadi, 2015).

Namun, dalam konteks media sosial, sempadan antara kedua-dua ruang tersebut semakin kabur
apabila elemen yang bersifat peribadi kerap dijadikan kandungan untuk tontonan umum demi
mendapatkan pengesahan sosial (Baris & Cetin, 2025). Ketegangan ini memperlihatkan
bagaimana platform media sosial mencabar nilai keagamaan apabila tuntutan untuk kekal
relevan sering kali mendorong pengabaian terhadap privasi, maruah dan batas kesopanan

Algoritma media sosial yang mendorong pengguna memaksimumkan kadar interaksi turut
mempengaruhi penceramah dan pengguna biasa untuk menyesuaikan gaya penyampaian
mengikut harapan penonton, sekali gus membentuk ruang ‘hisbah digital’ yang cenderung
bersifat menghukum (Salim et al., 2026). Ketidakselarasan antara nilai agama yang
dipromosikan dengan gaya hidup peribadi demi mengejar populariti menuntut strategi
komunikasi dakwah yang menggabungkan literasi teknologi dengan keaslian nilai Islam bagi
mengurangkan penyelewengan pada mesej (Ardini et al., 2025; Rohmah et al., 2025). Dalam
hal ini, elemen estetika yang selari dengan etika Islam berpotensi menjadi pendekatan berkesan
untuk mengekalkan daya tarikan visual tanpa melanggar batas kesopanan (Zanzibar, 2024).
Sebagai contoh, pendekatan dakwah melalui ciri siaran langsung atau naratif yang tidak terlalu
menonjolkan visual fizikal diri didapati mampu membina hubungan emosi yang mendalam
tanpa menjejaskan prinsip kesopanan (Yuna & Sikumbang, 2023). Perkembangan ini
mencerminkan dinamika baharu apabila autoriti keagamaan semakin dibentuk melalui
penyusunan kandungan strategik yang menggabungkan ketakwaan peribadi dengan
kebolehcapaian digital (Mutamakin et al., 2025). Oleh itu, kompetensi komunikatif serta
keupayaan memanfaatkan algoritma secara berhemah menjadi antara faktor utama dalam
mengekalkan kerelevanan autoriti agama di ruang siber (Yuliani, 2026).

Dari sudut logik media sosial, platform digital beroperasi melalui mekanisme pengumpulan
perhatian yang menjadikan keterlihatan sebagai “mata wang” simbolik, sekali gus mendorong
budaya narsisisme digital apabila nilai diri semakin diukur berdasarkan populariti (Heitmayer,
2024). Kecenderungan ini menyebabkan mesej keagamaan yang kompleks sering
disederhanakan menjadi kandungan ringkas demi mengejar kadar penglibatan, sehingga
mengorbankan kedalaman naratif dan ketelitian makna (Alfi et al.,, 2025). Mekanisme
algoritma yang mengutamakan resonans emosi dan keterlibatan massa juga berpotensi
mendahului integriti ilmiah, lalu mencabar autoriti tradisional yang sebelum ini berpaksikan
kedalaman sanad dan matan (Akib et al., 2025). Pergeseran ini melahirkan fenomena
faithfluencers, 1aitu keadaan apabila autoriti keagamaan semakin ditentukan oleh populariti dan
gaya komunikasi yang mesra penonton, bukan lagi dimonopoli oleh sarjana tradisional semata-
mata (Hasanah & Baharun, 2025). Fenomena tersebut menuntut refleksi kritis terhadap
bagaimana kesahan autoriti keagamaan di ruang digital lebih kerap diukur melalui
ini, pengaruh dalam talian semakin bergantung kepada keupayaan individu membina persona
yang mesra dan mudah didekati, namun keadaan tersebut kadangkala mengaburkan garis
sempadan antara kredibiliti keilmuan dengan populariti gaya hidup (Febrian, 2024). Secara
tidak langsung, simbol artifisial seperti jumlah pengikut dan tanda suka kini semakin dominan
dalam menentukan sosok rujukan agama berbanding kualiti substantif keilmuan seseorang
(Syarif & Hannan, 2022).

Analisis Konseptual: Tabarruj Digital

Tabarruj digital dapat difahami sebagai satu bentuk persembahan diri yang memanfaatkan
keterlihatan digital bagi memperoleh pengesahan sosial, perhatian khalayak atau kepentingan
komersial (Baulch & Pramiyanti, 2018). Dalam konteks media sosial, tabarruj tidak lagi
terbatas kepada penonjolan fizikal semata-mata, sebaliknya berkembang sebagai amalan
komunikasi visual dan simbolik yang dibentuk melalui pengurusan imej, estetika kandungan

serta pembinaan naratif diri. Berdasarkan kerangka ini, tabarruj digital boleh dihuraikan
melalui tiga dimensi utama.

Strategi
Persembaha
ndiri

Tabarruj Digital
Rajah 1: Dimensi Tabarruj Digital

Pertama, strategi persembahan diri merujuk kepada pengurusan profil secara selektif bagi
menonjolkan gaya hidup, kelebihan diri atau citra sosial tertentu kepada khalayak digital
(Khomalia & Rahman, 2018). Dari perspektif komunikasi Islam, amalan ini berisiko
mendorong kepada unsur riya ’ atau kecenderungan menunjuk-nunjuk, di samping melemahkan
sifat haya’ yang menjadi asas penting dalam pembentukan akhlak Muslim (Attarwiyah, 2025;
Hamid et al., 2025).

Kedua, estetika kandungan visual melibatkan penggunaan penapis digital, suntingan
berlebihan, pemilihan sudut rakaman dan penataan visual yang memfokuskan kepada daya
tarikan fizikal (Nazila et al., 2025). Dalam analisis komunikasi Islam, kecenderungan ini boleh
dilihat sebagai bentuk perhiasan moden apabila elemen visual digunakan untuk membina
pesona diri secara berlebihan sehingga berpotensi melampaui batas kewajaran syarak (Harahap
& Harahap, 2025).

Ketiga, pembinaan naratif diri merujuk kepada perkongsian momen intim, privasi domestik
atau pengalaman peribadi seperti perhiasan rumah dan hubungan suami isteri sebagai
sebahagian daripada kandungan digital (Baris & Cetin, 2025). Dari sudut etika Islam, bentuk
keterlihatan ini boleh menimbulkan persoalan berkaitan pelanggaran batas privacy atau aurat
maknawi, iaitu aspek maruah dan ruang peribadi yang sewajarnya dipelihara demi menjaga
kehormatan diri serta keluarga (Ummabh et al., 2025).

Kepentingan Kajian

Dari sudut teoretikal, kajian ini berpotensi menyumbang kepada pengembangan korpus ilmu
dalam bidang Islam dan komunikasi dengan menawarkan lensa baharu untuk memahami
hubungan antara teologi dan teknologi. Kajian konseptual ini turut memperluas pendekatan
tradisional yang cenderung menafsirkan tabarruj secara tekstual semata-mata tanpa mengambil
kira dinamika algoritma, budaya keterlihatan dan struktur komunikasi digital yang
mempengaruhi tingkah laku pengguna Muslim pada masa kini (Mukaromabh et al., 2025).

Dari sudut praktikal, kajian ini dapat menyediakan asas panduan kepada pembuat kandungan

dan pengguna Muslim dalam mengekalkan kreativiti digital tanpa mengabaikan batas etika
Islam. Dalam konteks ini, kefahaman terhadap tabarruj digital boleh dijadikan sebahagian

daripada pendidikan ‘literasi kesopanan digital’ yang menekankan keseimbangan antara
ekspresi diri, daya tarikan kandungan, penjagaan maruah dan pematuhan terhadap prinsip
syarak (Ummabh et al., 2025).

Dari sudut sosial, kajian ini turut membantu masyarakat memahami kesan psikologi akibat
budaya keterlihatan yang melampau, khususnya apabila nilai diri semakin dikaitkan dengan
perhatian khalayak, perbandingan sosial dan keperluan terhadap pengesahan luaran atau
external validation. Fenomena ini berpotensi melemahkan keyakinan diri pengguna apabila
identiti digital sentiasa dibandingkan dengan citra ideal yang dikurasi dalam media sosial
(Nazila et al., 2025).

Kesimpulan

Sebagai kesimpulan, cabaran identiti Muslim dalam era digital memerlukan pendekatan yang
lebih dinamik, kontekstual dan interdisiplin. Tabarruj digital tidak wajar difahami semata-mata
sebagai isu pemakaian atau penampilan fizikal, sebaliknya perlu dilihat sebagai amalan
komunikasi yang kompleks, dibentuk oleh logik teknologi, budaya keterlihatan, tuntutan
psikologi dan ekonomi perhatian. Melalui cadangan kerangka konseptual yang
mengintegrasikan prinsip syarak dengan teori komunikasi, masyarakat Muslim dapat
mengemudi ruang keterlihatan digital secara lebih bijaksana. Pendekatan ini penting bagi
memastikan ekspresi diri dalam media sosial tidak mengorbankan integriti spiritual, maruah
peribadi dan nilai kesederhanaan dalam dunia yang semakin menilai manusia melalui paparan
luaran semata-mata.

